
«ԳՆՄԱՆ ԸՆԹԱՑԱԿԱՐԳԸ ՉԿԱՅԱՑԱԾ ՀԱՅՏԱՐԱՐԵԼՈՒ 
ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

  1.     Անհրաժեշտությունը
  Որոշման ընդունման անհրաժեշտությունը պայմանավորված է 2023 թվականի մայիսի 5-ին հայտարարված ՋԿ-ԳՀԽԾՁԲ-23/1 ծածկագրով գնման ընթացակարգի շրջանակում՝ ՀՀ Գեղարքունիքի մարզում Արգիճիի, Աստղաձորի, ՀՀ Վայոց ձորի մարզում Ելփինի, ՀՀ Սյունիքի մարզում Լիճքի և ՀՀ Արմավիրի մարզում Քասախի ջրամբարների կառուցման նախագծերի շրջակա միջավայրի վրա ազդեցության գնահատման և սոցիալական ազդեցության գնահատման (ՇՄՍԱԳ) խորհրդատվական ծառայությունների գնման պահանջի դադարմամբ: 
2. Ընթացիկ իրավիճակը և խնդիրները                        
ՀՀ ՏԿԵՆ ջրային կոմիտեն, հիմք ընդունելով Հայաստանի Հանրապետության կառավարության 2021-2026 թվականների հնգամյա ծրագիրը, 2022-2023թ.թ. իրականացրել է ՀՀ Գեղարքունիքի մարզում Արգիճիի, Աստղաձորի, ՀՀ Վայոց ձորի մարզում Ելփինի, ՀՀ Սյունիքի մարզում Լիճքի և ՀՀ Արմավիրի մարզում Քասախի ջրամբարների կառուցման նախագծանախահաշվային փաստաթղթերի ձեռքբերման գնման ընթացակարգեր և կնքել ծառայությունների գնման պայմանագրեր: Նշված ծառայություններին զուգահեռ անհրաժեշտ է նաև ջրամբարների կառուցման նախագծերի շրջակա միջավայրի վրա ազդեցության գնահատման և սոցիալական ազդեցության գնահատման (ՇՄՍԱԳ) խորհրդատվական ծառայությունների ձեռքբերում, որի համար Ջրային կոմիտեն 05.05.2023թ. հրապարակել է ՋԿ-ԳՀԽԾՁԲ-23/1 ծածկագրով մրցույթը: 
ՋԿ-ԳՀԽԾՁԲ-23/1 ծածկագրով ընթացակարգը կազմակերպվել է 3 չափաբաժիններով, որոնց մեջ խմբավորված են վերը նշված ջրամբարների կառուցման նախագծերի շրջակա միջավայրի վրա ազդեցության գնահատման և սոցիալական ազդեցության գնահատման (ՇՄՍԱԳ) խորհրդատվական ծառայությունների ձեռքբերումը՝ ելնելով ջրամբարների աշխարհագրական տեղադիրքից:
Միաժամանակ փոփոխություն է կատարվել «Շրջակա միջավայրի վրա ազդեցության գնահատման և փորձաքննության մասին» ՀՀ օրենքում: Փոփոխությունները մասնավորապես վերաբերում են գնահատման և փորձաքննության փուլերին, շրջակա միջավայրի վրա և սոցիալական ազդեցության գնահատման (ՇՄՍԱԳ) և փորձաքննության ենթակա գործունեությունների կատեգորիաներին, գնահատման պահանջներին, ներկայացվող հաշվետվության ձևաչափին և փորձաքննության ժամկետներին։ Օրենքում ավելացվել է հոդված տեղական ինքնակառավարման մարմինների դերի և իրավասությունների ընդլայնման վերաբերյալ, որով համայնքը կարող է ավագանու որոշմամբ իր անհամաձայնությունը հայտնել: Փոփոխություններով սահմանվել են համայնքի ավագանու որոշման կայացման կարգն ու ժամկետները։ Այս փոփոխությունները, համաձայն նոր օրենքի տրամաբանության, պետք է կիրառվեն ապագա ՇՄՍԱԳ խորհրդատուի կողմից, մինչդեռ մրցութային փաստաթղթերում ներառված առաջադրանքները մշակված են եղել մրցույթի մեկնարկի պահին գործող օրենքի պահանջների հիման վրա։ Հնարավոր հակասություններ կարող են առաջանալ հայտ ներկայացնելու հրավերով (ՀՆՀ) ներկայացված ավելի երկար ժամանակահատվածի, երկու փուլով իրականացվող գնահատման և փորձաքննության, նախնական գնահատման հայտի պատրաստման, դրա լրամշակման, ՇՄՍԱԳ հաշվետվության պատրաստման, դրա երկրորդ փուլով լրամշակման, լրացուցիչ հանրային լսումների կազմակերպման հետ կապված առաջադրանքների մասով։ Միևնույն ժամանակ ՇՄՍԱԳ հաշվետվությունը մշակելիս, համաձայն նոր օրենքի, ազդակիր համայնքների հետ ավելի սերտ համագործակցության, իրազեկման լայնածավալ աշխատանքների իրականացման անհրաժեշտություն է առաջանում, քանի որ մեկ ազդակիր համայնքի ավագանու անհամաձայնությունը հիմք է հանդիսանում ՇՄՍԱԳ փորձաքննության բացասական պատասխանի համար։ Ըստ ՀՆՀ-ի ծառայությունների մատուցման վճարումները փոխկապակցված են որոշ հանձնարարությունների կատարման հետ, որոնց անհրաժեշտությունը փոփոխված օրենքով չի պահանջվում։ Մինչդեռ, մրցույթին մասնակից հայտատուներն իրենց գնառաջարկները ներկայացնելիս հաշվի են առել վերոնշյալ հավելյալ առաջադրանքները, որոնց պահանջարկն այլևս չկա։ 
Միաժամանակ նշված ջրամբարներից Արգիճիի և Լիճքի ջրամբարների կառուցման նախագծման շրջանակներում առկա են տեխնիկական խնդիրներ, որոնց հնարավոր լուծումների տարբերակներից կախված կարող են էականորեն փոփոխվել տվյալ ջրամբարների նախագծերի ՇՄՍԱԳ խորհրդատվական ծառայությունների առաջադրանքի շրջանակները: 
3.Կարգավորման նպատակը և բնույթը
Վերը նշված հանգամանքներով պայմանավորված՝ Հայաստանի Հանրապետության կառավարության որոշման նախագծով առաջարկվում է Ջրային կոմիտեի կողմից 2023 թվականի մայիսի 5-ին հայտարարված ՋԿ-ԳՀԽԾՁԲ-23/1 ծածկագրով գնման ընթացակարգը հայտարարել չկայացած՝ գնման պահանջի դադարման հիմքով: 
4. Նախագծի մշակման գործընթացում ներգրավված ինստիտուտները և անձինք
Ներկայացված Նախագիծը մշակվել է Հայաստանի Հանրապետության տարածքային կառավարման և ենթակառուցվածքների նախարարության ջրային կոմիտեի կողմից:
5. Ակնկալվող արդյունքը
Որոշման ընդունման արդյունքում հնարավոր կլինի չկայացած հայտարարել Ջրային կոմիտեի կողմից 2023 թվականի մայիսի 5-ին հայտարարված ՋԿ-ԳՀԽԾՁԲ-23/1 ծածկագրով գնման ընթացակարգը:
6. Տեղեկատվություն
«Գնման ընթացակարգը չկայացած հայտարարելու թույլտվություն տալու մասին»  Հայաստանի Հանրապետության կառավարության որոշման նախագծի ընդունմամբ Հայաստանի Հանրապետության պետական բյուջեում ծախսերի ու եկամուտների ավելացում կամ նվազեցում չի նախատեսվում:
7. Կապը ռազմավարական փաստաթղթերի հետ, Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ կառավարության 2021 թվականի օգոստոսի 18-ի «Հայաստանի Հանրապետության կառավարության 2021-2026 թվականների ծրագրի մասին» N 1363-Ա որոշմամբ հաստատված Հավելվածի «3.3 Ջրային տնտեսություն» բաժնի և 2021 թվականի նոյեմբերի 18-ի N 1902-Լ որոշմամբ հաստատված «ՀՀ կառավարության 2021-2026 թվականների գործունեության միջոցառումների ծրագրի» Հայաստանի Հանրապետության տարածքային կառավարման և ենթակառուցվածքների նախարարության 83.1-83.15-րդ միջոցառումներով հաստատված 15 փոքր և միջին ջրամբարաշինության ծրագրի շրջանակներում մեկնարկված 6 ջրամբարների նախագծման ամբողջականության ապահովման անհրաժեշտությունից:


Հայաստանի Հանրապետության տարածքային կառավարման և ենթակառուցվածքների նախարարության ջրային կոմիտե
